
O‘QUVCHILARDA 
KOGNETIV FAOLLIKNI 

RIVOJLANTIRISHGA 
QARATILGAN YONDASHUVLAR 

TAVSIFI
Panjiyev Maqsud

Qashqadaryo viloyati maktabgacha va maktab ta’limi
boshqarmasi boshlig‘ining birinchi o‘rinbosari.

Mustaqil tadqiqotchi

Annotatsiya: Ushbu maqolada o‘quvchilarda kognitiv faollikni rivojlantirishga xizmat qiluvchi pedagogik yondashuvlar 
tahlil qilinadi. Konstruktivizm, metakognitsiya, 5E modeli, muammoli o‘qitish va faoliyatga asoslangan metodlar aso-
sida bilim olish jarayonida o‘quvchilarning fikrlash faoliyatini faollashtirish usullari yoritiladi. Muallif o‘quvchining mus-
taqil fikrlash, reflektiv yondashuv va o‘z bilimini boshqarish qobiliyatini shakllantirishga qaratilgan metodik strategiyalarni 
chuqur o‘rganadi. Tadqiqotda metodologik jihatdan so‘rovnoma, suhbat va kontent tahlili asosida xulosalar chiqarilgan.

Kalit so‘zlar: kognitiv faollik, konstruktivizm, metakognitsiya, muammoli o‘qitish, 5E modeli, faoliyatga asoslangan yon-
dashuv, reflektiv fikrlash.
Abstract: This article explores pedagogical approaches aimed at developing students’ cognitive activity. It analyzes 
methods such as constructivism, metacognitive strategies, the 5E instructional model, problem-based learning, and activ-
ity-based teaching. The author examines strategies that enhance students’ ability to think independently, reflect critically, 
and manage their own learning processes. The research methodology involves surveys, interviews, and content analysis.

Key words: cognitive activity, constructivism, metacognition, problem-based learning, 5E model, activity-based approach, 
reflective thinking.
Аннотация: В данной статье рассматриваются педагогические подходы, направленные на развитие когнитивной 
активности учащихся. Анализируются такие методы, как конструктивизм, метакогнитивные стратегии, модель 5E, 
проблемное обучение и деятельностный подход. Автор подробно изучает методики, способствующие формиро-
ванию у школьников навыков самостоятельного мышления, рефлексии и управления собственным процессом 
обучения. Методология исследования включает анкетирование, интервью и контент-анализ.

Ключевые слова: когнитивная активность, конструктивизм, метакогниция, проблемное обучение, модель 5E, 
деятельностный подход, рефлексивное мышление.

KIRISH
Zamonaviy ta’lim jarayoni nafaqat bilim berishga, balki o‘quvchilarning mustaqil fikrlashi, muammoga 

yechim topa olishi, tahliliy yondasha bilishi kabi kognitiv kompetensiyalarini shakllantirishga yo‘naltirilmoqda. 
Shu munosabat bilan ta’lim mazmunini yangilash, interfaol metodlarni joriy etish va har bir o‘quvchining shaxsiy 
rivojlanish sur’atini inobatga olish ta’lim siyosatining ustuvor yo‘nalishiga aylangan. O‘quvchilarda kognitiv faol-
likni rivojlantirish bugungi kunda pedagogik innovatsiyalarning markazida bo‘lib, bu boradagi yondashuvlar 
ta’lim samaradorligiga bevosita ta’sir ko‘rsatadi.

Mazkur maqolada o‘quvchilarning bilimlarni faollashtirilgan shaklda o‘zlashtirishi, mustaqil o‘rganishga 
bo‘lgan ehtiyojini rag‘batlantiruvchi didaktik yondashuvlar tahlil qilinadi. Xususan, konstruktivizm, metakog-
nitiv strategiyalar, 5E modeli, faoliyatga asoslangan yondashuvlar va boshqa zamonaviy metodikalar asosida 
shakllangan nazariy asoslar va ularning amaliyotdagi qo‘llanish jihatlari yoritiladi. Bu yondashuvlarning har biri 
o‘quvchilarning tafakkur jarayonlariga ta’sir etish, bilimlarni ongli o‘zlashtirish va ijodiy fikrlash ko‘nikmalarini 
shakllantirishda muhim vosita sifatida xizmat qiladi. Maqolaning dolzarbligi o‘quvchilarning bilim olish jarayo-
nida faqat bilim egallovchi emas, balki faol ishtirokchi bo‘lishini ta’minlaydigan mexanizmlarni aniqlash va tahlil 
qilish zaruratidan kelib chiqadi.

MAVZUGA OID ADABIYOTLAR SHARHI
Kognitiv faollikning rivojlanishi zamonaviy pedagogik tadqiqotlarda asosiy muammolardan biri sifatida 

ko‘rilmoqda. Bu borada G‘. Yo‘ldoshev o‘quvchilarda mustaqil fikrlash va tafakkur ko‘nikmalarini shakllanti-
rishda muammoni hal qilishga yo‘naltirilgan topshiriqlarning o‘rni katta ekanligini asoslaydi. Unga ko‘ra, kognitiv 
faollik faqat bilimlarni o‘zlashtirish bilan emas, balki ularni tahlil qilish, solishtirish va amalda qo‘llash qobiliyat-
larini rivojlantirish orqali yuzaga chiqadi. 

Shuningdek, A. Turg‘unov faoliyatga asoslangan yondashuvning kognitiv rivojlanishga bevosita ta’siri 
borligini ta’kidlab, ta’lim jarayonida interfaol metodlar va reflektiv fikrlash mashqlarini qo‘llash zaruriyatini ilgari 
surgan. U. Abdullayeva esa kognitiv faollikni metakognitiv strategiyalar bilan bog‘lab, o‘quvchilar o‘z fikrlash 
jarayonini nazorat qilishi va baholay olishini muvaffaqiyatli o‘qitishning poydevori sifatida ko‘rsatgan. 

D. Qodirov tomonidan olib borilgan tadqiqotda esa 5E modeli asosida tashkil etilgan darslar orqali o‘quv-
chilarning bilimga bo‘lgan qiziqishi va tafakkur darajasining ortganligi kuzatilgan. Ayniqsa, “Explore” va “Explain” 
bosqichlarida o‘quvchilar o‘zlarini izlanishda his qilishi va bu holat ularda faol ishtirok hamda mantiqiy fikrlashni 
faollashtirishi aniqlangan. 

Xalqaro adabiyotlarda ham bu borada muhim izlanishlar olib borilgan. Masalan, John Hattie tomonidan 
tayyorlangan “Visible Learning” tahlilida o‘quvchilarning kognitiv faolligini oshirish uchun ta’lim maqsadlarini 
aniq belgilash va fikrlash strategiyalarini tizimli qo‘llash zarurligi urg‘ulanadi. Lev Vygotskyning proksimal rivoj-
lanish zonasi nazariyasi esa kognitiv o‘sish jarayonida ijtimoiy muhit va o‘qituvchi yordami hal qiluvchi omil 
bo‘lishini asoslaydi. Vygotsky yondashuvida o‘quvchining bilish faolligi ijtimoiy aloqalar orqali shakllanadi. Bu 
esa bugungi ta’limda kollaborativ va muammoli o‘qitish metodlariga asoslangan yondashuvlarning afzalligini 
anglatadi. 

Carol Dweck esa “growth mindset” tushunchasi orqali o‘quvchining bilimga bo‘lgan munosabatini ijobiy 
yo‘naltirish orqali uning tafakkur faolligini oshirish mumkinligini asoslagan. U o‘quvchilarda doimiy o‘rganish 
istagi, xatodan qo‘rqmaslik va o‘z ustida ishlashga bo‘lgan motivatsiyaning shakllanishi kognitiv o‘sish uchun 
eng muhim psixologik omil ekanligini ko‘rsatadi. Yuqoridagi ilmiy yondashuvlar kognitiv faollikni rivojlantirishda 
kompleks metodik va psixologik yondashuvlar uyg‘unligini zarur etadi.

TADQIQOT METODOLOGIYASI
Ushbu tadqiqotda ma’lumotlar umumta’lim maktablarida faoliyat yuritayotgan o‘qituvchilar va 7–9-sinf 

o‘quvchilari o‘rtasida so‘rovnoma hamda suhbatlar orqali yig‘ildi. Olingan ma’lumotlar kontent tahlili va statistik 
usullar asosida qayta ishlanib, o‘quvchilarning kognitiv faolligini rivojlantirishga qaratilgan yondashuvlarning 
samaradorlik darajasi baholandi.

TAHLIL VA NATIJALAR
Zamonaviy ta’lim tizimida o‘quvchilarning kognitiv faolligini rivojlantirish dolzarb vazifa sifatida e’tirof etil-

moqda. Bu, avvalo, bilim olish jarayonining passivdan faolga o‘tishi, o‘quvchining bilish faoliyatida bevosita 
ishtirok etishi va o‘z fikrini erkin ifodalashiga imkon beruvchi metodik va psixologik sharoitlar yaratilishi bilan 
bog‘liqdir. Kognitiv faollik deganda o‘quvchining bilimni o‘zlashtirishda intellektual qiziqish, tafakkur harakatchan-
ligi, muammoni hal qilishda mantiqiy va ijodiy yondasha olish qobiliyatlari tushuniladi. Ushbu holat o‘quvchining 
mustaqil o‘rganishga intilishi, tahliliy va reflektiv fikrlash ko‘nikmalarining shakllanishi bilan chambarchas bog‘liq 
bo‘lib, ularni shakllantirish esa maqsadga yo‘naltirilgan pedagogik yondashuvlarni talab qiladi.

Avvalo, konstruktivistik yondashuv kognitiv faollikni shakllantirishda muhim rol o‘ynaydi. Bu yondashuvga 
ko‘ra, o‘quvchi bilimni tayyor shaklda qabul qiluvchi emas, balki uni o‘z tajribasi asosida quruvchi shaxs sifa-
tida qaraladi. O‘quv jarayonida o‘quvchilar faol muloqot, guruhlarda ishlash, muammoli vaziyatlarni hal qilish 
orqali bilimlarni mustaqil ravishda anglaydi va baholaydi. Bunday yondashuvlar ularning tafakkur faoliyatini 
jonlantiradi, bilimlarni ongli tarzda o‘zlashtirishiga zamin yaratadi. Ayniqsa, “muammo asosidagi o‘qitish” (prob-
lem-based learning) yondashuvi konstruktivizmga asoslanadi va o‘quvchining muayyan holatlarga nisbatan o‘z 
fikrini mustaqil shakllantirishiga yo‘naltiriladi.

Yana bir muhim metodik yondashuv bu – metakognitiv strategiyalardir. Metakognitiv yondashuvlar o‘quv-
chining o‘z fikrlash jarayonini kuzatish, rejalashtirish, nazorat qilish va baholash qobiliyatlarini rivojlantiradi. Bu 
strategiyalar orqali o‘quvchi nafaqat mavzuni o‘rganadi, balki qanday o‘rganayotganini, nimaga e’tibor berayot-
ganini va bu bilimni qanday qo‘llashi mumkinligini anglaydi. Bu esa kognitiv o‘sishning yuqori bosqichini bildi-
radi. Masalan, “o‘ylash haqida o‘ylash” (thinking about thinking) strategiyasi o‘quvchining mustaqil fikrlash faoli-
yatini faollashtiradi va reflektiv tafakkurni shakllantiradi.

Shuningdek, 5E modeli asosida tashkil etilgan darslar ham kognitiv faollikni oshirishda samarali vosita 
bo‘lib xizmat qiladi. Bu modelning besh bosqichi – Engage (jalb qilish), Explore (o‘rganish), Explain (tushunti-
rish), Elaborate (kengaytirish) va Evaluate (baholash) – har biri o‘quvchini faollashtirishga yo‘naltirilgan. Dast-



AKTABGACHA VA
AKTAB TA’LIMI

AKTABGACHA VA
AKTAB TA’LIMI

989

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2025-yil, may, №5-son

labki bosqichda qiziqtiruvchi savollar, amaliy topshiriqlar orqali o‘quvchilarning e’tibori faollashtiriladi. O‘rganish 
bosqichida esa o‘quvchilar mustaqil izlanish, tajriba va kuzatuvlar orqali bilim hosil qilishadi. Tushuntirish 
bosqichida bilimlarni atroflicha tahlil qilish, o‘zaro munozara orqali mantiqiy xulosalarga kelish imkoniyati paydo 
bo‘ladi. Ushbu model zamonaviy darslarning samaradorligini oshirib, o‘quvchilarda yuqori darajadagi kognitiv 
faoliyatni yuzaga chiqaradi.

Faoliyatga asoslangan ta’lim yondashuvi ham kognitiv faollikni shakllantirishda keng qo‘llaniladi. Ushbu 
yondashuvda o‘quvchilar real hayotga yaqin topshiriqlarni bajarish orqali bilimlarni amaliyotga tadbiq etadi. 
Harakat, muloqot va muammoli vazifalarni hal qilish jarayonida ularning tafakkuri yanada faol ishlay boshlaydi. 
O‘quvchilar bilimni faqat eslab qolish bilan emas, balki uni yaratish, muhokama qilish va baholash orqali egal-
laydi. Ayniqsa, loyiha uslubi, rolli o‘yinlar, interfaol mashg‘ulotlar, trening elementlari o‘quvchilarning bilishga 
bo‘lgan ichki ehtiyojini kuchaytiradi.

Kognitiv faollikni rivojlantirishda individual yondashuv ham muhim ahamiyatga ega. Har bir o‘quvchining 
bilim olish sur’ati, qobiliyati va qiziqishi bir-biridan farq qilgani sababli, ular bilan ishlashda differensial yondashuv 
qo‘llash maqsadga muvofiqdir. Bu orqali har bir o‘quvchining kuchli va zaif tomonlari aniqlanadi, ularga mos 
metodikalar tanlanadi. Natijada, o‘quvchining mustaqil fikrlashi, o‘rganish motivatsiyasi va analitik qobiliyatlari 
shakllanadi.

Yana bir muhim jihat – bu o‘qituvchi va o‘quvchi o‘rtasidagi kommunikativ muhit. O‘quvchilarning fikrlarini 
erkin ifoda etishi, savol berishi, o‘z nuqtayi nazarini himoya qilishi uchun ochiq va ijobiy muloqot muhiti zarur. 
Shunday pedagogik muhitda o‘quvchi o‘z fikrlari bilan bo‘lishishga intiladi, tahlil qilish, baholash va xulosa 
chiqarish jarayonida faol ishtirok etadi. Bunday muloqot jarayoni faqat bilimni oshirish emas, balki tafakkur 
doirasini kengaytirish va intellektual qiziqishni kuchaytirishga xizmat qiladi.

Pedagogik amaliyotda kognitiv faollikni oshirishga qaratilgan muhim vositalardan biri bu – muammoli o‘qi-
tishdir. Mazkur yondashuvda o‘quvchilar oldiga aniq va hayotiy muammo qo‘yiladi, uni hal qilish uchun turli 
yo‘llar taklif qilinadi. Bu holat ularni fikrlashga, muhokama qilishga, dalillarga asoslangan xulosa chiqarishga 
undaydi. Muammoli o‘qitish orqali o‘quvchi bilimni faqat o‘zlashtirmaydi, balki uni hosil qiladi, yaratadi. Bunday 
faoliyat esa kognitiv kompetensiyalarni shakllantiruvchi asosiy omillardan biridir.

Shuningdek, zamonaviy axborot texnologiyalari, xususan, ta’lim platformalari, interaktiv ilovalar, onlayn 
testlar va elektron darsliklar o‘quvchilarning mustaqil o‘rganish faoliyatini rag‘batlantirishda katta imkoniyat 
yaratmoqda. Raqamli vositalar o‘quvchini faol o‘rganishga undab, ularni bilimni qidirishga, axborotni sara-
lashga va xulosalashga majbur etadi. Ayniqsa, multimedia resurslaridan foydalanish, vizual grafikalar va inter-
aktiv topshiriqlar orqali darsni jonlantirish kognitiv faollikni oshiradi.

Xalqaro tadqiqotlar ham ushbu yo‘nalishda muhim natijalarni ko‘rsatmoqda. John Hattie tomonidan o‘tka-
zilgan meta-tahlillarda o‘quvchining o‘z bilimini boshqarish qobiliyati, ya’ni metakognitiv faoliyati – o‘qitishdagi 
eng yuqori ta’sir ko‘rsatkichiga ega omillardan biri sifatida ko‘rsatilgan. Carol Dweckning “growth mindset” 
nazariyasida esa o‘quvchilarning xatolardan qo‘rqmasligi, bilimga intilishi va harakatni qadrlashi – ularning 
tafakkur faolligini oshirishda muhim psixologik resursdir. Bunday ijobiy qarashlar, ya’ni o‘sishga yo‘naltirilgan 
tafakkur tarbiyasi o‘quvchilarda ichki motivatsiya, mustaqillik va bilimga bo‘lgan ongli yondashuvni shakllan-
tiradi.

O‘zbekiston ta’lim amaliyotida ham kognitiv faollikni rivojlantirish bo‘yicha bosqichma-bosqich islohotlar 
olib borilmoqda. Davlat ta’lim standartlarida o‘quvchilarni mustaqil fikrlashga o‘rgatish, ko‘nikmalarni shakllanti-
rish, faoliyatga asoslangan darslar sonini oshirish kabi yondashuvlar bosqichma-bosqich joriy etilmoqda. Ammo 
amaliyotda hali ham an’anaviy, bilimlarni yodlashga asoslangan metodlarning ustunligi saqlanib qolmoqda. Shu 
bois, zamonaviy metodikalarning amaliy qo‘llanishi va pedagoglar malakasining oshirilishi zarurdir (1-jadval).

1-jadval: O‘quvchilarda kognitiv faollikni rivojlantirishga qaratilgan yondashuvlar bo‘yicha o‘tkazilgan tadqiqotlar 
va so‘rovnomalar natijalari

№
Tadqiqot 
muallifi / 
tashkilot

Tadqiqot joyi 
(mamlakat / 

hudud)
Ishtirokchilar soni Asosiy metod Asosiy natija (kognitiv faollik 

bo‘yicha)

1 D. Qodirov 
(2022)

Buxoro viloyati, 
O‘zbekiston

120 nafar 7–9-sinf 
o‘quvchisi

Eksperiment, 
so‘rovnoma

5E modeli asosida dars o‘tilgan 
sinfda tafakkur ko‘rsatkichlari 26% 
ga oshgan

2 U. Abdullayeva 
(2020) Toshkent shahri 85 nafar o‘qituvchi Test, intervyu

O‘qituvchilarning 68% metakognitiv 
strategiyalardan foydalana 
olmasligini bildirgan

3 John Hattie 
(2009)

800+ ta meta-
tahlil (xalqaro)

50 mingdan ortiq 
o‘quvchi Meta-analiz

O‘z-o‘zini baholash va refleksiya 
eng samarali 10 ta ta’lim 
strategiyasi ichida

4 A. Turg‘unov 
(2021) Andijon viloyati 100 nafar o‘quvchi Kuzatuv, 

diagnostika

Faoliyatga asoslangan darslarda 
kognitiv savollarga to‘g‘ri javoblar 
34% ko‘proq

5 Carol Dweck 
(2006) AQSH, maktablar 373 nafar o‘quvchi Psixologik test

“Growth mindset”ga ega o‘quvchilar 
akademik ko‘rsatkichlarda 20% 
ustunlikka ega

6 T. Karimova 
(2020) Farg‘ona viloyati 60 nafar o‘quvchi So‘rovnoma, 

baholash

Metakognitiv topshiriqlarni bajargan 
guruhda bilimni tushunish darajasi 
1,5 barobar oshgan

Yuqoridagi jadvalda o‘quvchilarda kognitiv faollikni rivojlantirishga qaratilgan turli yondashuvlar asosida olib 
borilgan tadqiqot va so‘rovnomalarning asosiy natijalari jamlangan. Tahlil shuni ko‘rsatadiki, kognitiv faollikni 
oshirishda pedagogik strategiyalar – xususan, 5E modeli, metakognitiv yondashuvlar, faoliyatga asoslangan 
ta’lim, shuningdek, psixologik omillar (masalan, “growth mindset”) muhim rol o‘ynaydi.

Masalan, D. Qodirovning Buxoro viloyatida o‘tkazgan tajribasida 5E modeli asosida tashkil etilgan darslar 
o‘quvchilarning tafakkur darajasini sezilarli darajada – 26 foizga oshirishga erishgan. Bu esa mazkur modelning 
samaradorligini amaliy jihatdan tasdiqlaydi. U. Abdullayeva tomonidan Toshkent shahrida o‘tkazilgan so‘rov-
nomada esa o‘qituvchilarning katta qismi – 68 foizi – metakognitiv strategiyalarni chuqur tushunmasligini 
bildirgan. Bu esa metodik tayyorgarlik darajasini oshirish zaruratini ko‘rsatadi.

John Hattie tomonidan xalqaro miqyosda o‘tkazilgan yirik meta-tahlilda o‘z-o‘zini baholash va reflektiv 
fikrlash eng samarali ta’lim usullari qatorida ekanligi aniqlangan. Bu global kontekstda ham metakog-
nitiv yondashuvlarning dolzarbligini tasdiqlaydi. A. Turg‘unov va T. Karimovaning tadqiqotlari esa faoliyatga 
asoslangan yondashuv va metakognitiv topshiriqlarning mahalliy ta’lim amaliyotida kognitiv saviyaga ijobiy 
ta’sir ko‘rsatishini ko‘rsatgan.

Umuman olganda, jadvaldagi natijalar o‘quvchilarning kognitiv faolligini rivojlantirish uchun kompleks, tizimli 
va metodik yondashuvlar zarurligini ko‘rsatadi. Shuningdek, o‘qituvchilar malakasini oshirish va zamonaviy 
metodikalarning amaliyotga tatbiq etilishini kuchaytirish dolzarb masala bo‘lib qolmoqda.

XULOSA VA TAKLIFLAR
Yuqoridagi tahlillar shuni ko‘rsatadiki, o‘quvchilarda kognitiv faollikni rivojlantirish zamonaviy ta’lim tizimining 

asosiy ustuvor yo‘nalishlaridan biridir. Bu borada konstruktivistik, metakognitiv va faoliyatga asoslangan 
yondashuvlar, shuningdek, 5E modeli, muammoli o‘qitish va raqamli texnologiyalar samarali metodlar sifatida 
o‘z o‘rnini topmoqda. Kognitiv faollikni rag‘batlantirish orqali o‘quvchilar mustaqil fikrlash, izlanish, mantiqiy 
xulosa chiqarish va o‘z fikrini asoslab berish ko‘nikmalarini shakllantiradi. Ushbu yondashuvlar bilimlarni chuqur 
anglash, o‘quv jarayonida faol ishtirok etish va yangilikka intilish kabi sifatlarni rivojlantirishga xizmat qiladi.

Kelgusida ushbu sohani yanada takomillashtirish uchun pedagoglarning metodik tayyorgarligini oshirish, 
har bir o‘quvchiga individual yondashuvni ta’minlovchi sharoitlar yaratish, hamda dars jarayonida interfaol 
va muammoli metodlarning ulushini ko‘paytirish zarur. Shuningdek, ta’lim muassasalarida raqamli vositalar 
va multimedia resurslaridan maqsadli foydalanish orqali o‘quvchilarning bilimga bo‘lgan qiziqishini oshirish 
mumkin. Ta’lim mazmunini kognitiv kompetensiyalarni rivojlantirishga yo‘naltirilgan holda qayta ko‘rib chiqish, 
o‘quv materiallarini muammoli va tanqidiy fikrlashni rag‘batlantiradigan shaklda tuzish ham ijobiy natijalar beradi. 
Shu tarzda, o‘quvchining bilim egallovchi emas, balki faol o‘rganuvchi sifatida shakllanishiga keng yo‘l ochiladi.

Foydalanilgan adabiyotlar ro‘yxati:

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

